
    નિયતિ

    પ્રિય

    સુનીલ પરીખને...

  


  
    રાહ જોઉં છું


    કોઈ રસ્તાની ધારે ધારે બેસી સાંજ સવારે

    તારી રાહ જોઉં છું.

    ઊડતાં ઊડતાં પંખીઓ પણ તારું નામ પુકારે

    તારી રાહ જોઉં છું.


    તારું નામ લઈને આભે સૂર્યોદય પણ થાતો.

    સૂરજ તારું નામ લઈને સાંજે ડૂબી જાતો.


    કદીક આવશે તું: એવા અગમતણા અણસારે

    તારી રાહ જોઉં છું.


    વનની કેડી વાંકીચૂકી: મારી કેડી સીધી.

    મેં તો તારા નામની મીઠી કમલકટોરી પીધી.


    રાતની નીરવ શાંતિ: એના રણઝણતા રણકારે

    તારી રાહ જોઉં છું.

    એક અજાણ્યો બુરખો


    બે વિરહની રાતની વચ્ચે એક મિલનનો દિવસ: અમને પૂરતો છે

    બે વિરહના દિવસની વચ્ચે એક મિલનની રાત: અમને પૂરતી છે.


    આ મળ્યાં અને આ છૂટાં પડ્યાં:

    આ બેની વચ્ચે પંથ

    કદીક સરે તો વળી વિસ્તરે:

    રઝળું અહીં અનંત.


    સહજ પ્રાસની વચ્ચે મારા લયનો નીરવ શ્વાસ: સદાયે ઝૂરતો છે

    બે વિરહની રાતની વચ્ચે એક મિલનનો દિવસ: અમને પૂરતો છે.


    કૂણા કૂણા તૃણને માથે

    કૈંક વિરહના આભ ઢળે

    સપનાંઓને જોઉં દટાતાં

    હું તો મારી આંખ તળે


    આ ચ્હેરો હસતો રાખું એ તો એક અજાણ્યો બુરખો છે

    બે વિરહની રાતની વચ્ચે એક મિલનનો દિવસ: અમને પૂરતો છે.


    8-4-1984

  


  
    મારે


    મારે હૈયાને ક્યાંય પણ ઉઘાડવું નથી.

    મારે ભીંતમાં પ્રતિબિંબને પાડવું નથી.


    કમળના પાંદડામાં તડકો ભરાય નહીં

    કાગળના આકાશે વાદળ છવાય નહીં

    આકાશે તાપ અને ક્યાંય કોઈ છાંય નહીં


    મારે હરણાંને મૃગજળ સૂંઘાડવું નથી.

    મારે ભીંતમાં પ્રતિબિંબને પાડવું નથી.


    કાળ જેવા પારધીને એવો સાવધ કરું

    મિથ્યાના મોરલાને એવો તો વધ કરું

    મધપૂડા વિનાયે મનમાં હું મધ ભરું


    મારે વ્હાલનું વૃંદાવન ઉજાડવું નથી.

    મારે હૈયાને ક્યાંય પણ ઉઘાડવું નથી.


    મીરાં ને માધવ ને રાધા ને શ્યામને

    હું તો બસ જાણી લઉં સીતા ને રામને

    ભીતરમાં ઘૂંટું છું વણલખ્યા નામને


    વણલખ્યા નામને લખવું નથી ને ભૂંસાડવું નથી.

    મારે હૈયાને ક્યાંય પણ ઉઘાડવું નથી.


    15-5-1984

  


  
    – આપણે


    હું તો સપનામાં છું એવું સપનું આવ્યું

    અને સ્વપ્ને પણ આપણે મળતાં નથી.

    મારી આ વેદનાના કાળાછમ પ્હાડ

    કેમેય કરીને પીગળતા નથી.


    સપનામાં જોયા મેં ભાંગેલાં ફૂલ

    અને કરમાયેલાં ફૂલ અને સૂરજ કાળો.

    ઊખડેલા ઝાડની પડખે અહીં પોઢ્યો છે

    એક પંખીનો પીંજાઈ ગયેલો માળો.


    તારું ધુમ્મસનું ઘર મને દેખ્યું દેખાય

    પણ મારા આ પગ તો ઊપડતા નથી.


    મારી ચિતા પર મારો આ બાગ

    ભડભડ ભડભડ સળગે

    એક એક ફૂલ મને ભીની નજરથી

    છૂટા પડે ને તોય વળગે


    કળી અને ભમરો બે સૂતાં છે એમ

    જાણે કોઈનાંયે કાળજાં ઊઘડતાં નથી.


    9-4-1984

  


  
    તળાવ


    મારી આંખનાં તળાવ કૈં છીછરાં નથી.

    કે વારેવારે એ છલકાઈ જાય

    મારા શબ્દો એ કાંઈ કાબરચીતરા નથી

    કે વારેવારે એ મલકાઈ જાય.


    ઘૂંટડાને ગળવાની મુશ્કેલી એવી

    કે પાણી પણ પથ્થર થઈ જાય.

    આંખની કીકી તો એવી ને એવી

    પણ દૃશ્યો તો કાચની કચ્ચર થઈ જાય.


    હૈયું તો માટીની મટકી મુલાયમ:

    તમે ઠોકર મારો એવાં ઠીકરાં નથી.


    બળબળતી આગ અને બરફની વચ્ચે

    રહેતાં રહેતાં હું વ્હેરાતો જાઉં

    લાગણીને નામે મને લોખંડ મળ્યું

    હું પોલાદી કિલ્લામાં ઘેરાતો જાઉં,


    ચારે બાજુ મળ્યાં ડહોળાયલાં જળ:

    ક્યાંય ઝરતાં પાણી અહીં નીતરાં નથી.


    28-4-1984

  

OEBPS/Images/logo_fmt.jpeg
A

indian ebooks







OEBPS/Images/IMG_LOGO copy_fmt.png





OEBPS/Images/18_Koi_Rastani_Dhare_Dhare.jpg







